
প্রথমে মাৰিলা ৰামে আঠ শত ৰথ৷

বোল শত ঘোড়াক পেষিলা যম পথ॥

বত্রিশ সহস্র হস্তী মাৰিলন্ত ৰামে৷

আউৰ যত সেনা আইল মাৰিলা সংগ্রামে॥

ৰিপু দলে বলো লগাইলেক উসমিস।

ৰণ হাৰি বাণ প্ৰজা পলাই দশোদিশ॥

গদে কুপকর্ণে যুদ্ধ ভৈলা তাত পৰে৷

গদৰ সাৰথি পাছে পৰিলা সমৰে ৷৷

ৰথ এৰি গদে কোপ কৰি গুৰুতৰ ৷

লৈলা খাণ্ডা বাৰু বীৰে আতি ভয়ঙ্কৰ ৷৷

কুপকর্ণ যথা আছে গৈলা সেহি থান।

প্ৰথমতে ৰথ ভাঙ্গি কৰিলা নিৰ্য্যাণ॥

সাৰথিৰ মুণ্ড ছেদিলন্ত এক ঘাৱে ৷

কুপকৰ্ণ কেশে ধৰিলন্ত সেহি ঠাৱে॥

কাটিবাক লাগি খাণ্ডা ধৰি আছে শিৰে৷

গদ মুখ চায়া মাতে কুপকৰ্ণ বীৰে৷৷

কম্পিত শৰীৰে কুপকর্ণে বোলে বাণী।

শৰণে পশিলো ৰক্ষা কৰা প্ৰাণ খানি॥

কৃষ্ণৰ কনিষ্ঠ তুমি মহাবীৰ সাৰ৷

আমি কি তোমাক সম হুইবো কোন চাৰ॥

